
Примената на новиот систем на правда за децата од донесувањето на првиот Закон за малолетничка правда во 2007 година до денес помина релативно краток, но мошне сложен пат на инкорпорирање на нов пристап во заштитата, помошта и општествената грижа за децата коишто се соочуваат со потешки проблеми во нивниот развој, вклучително и такви што предизвикуваат нивно девијантно однесување и судир со законот. Првична цел на реформата на системот на малолетничка правда претставуваше извлекувањето на децата во судир со законот од доменот на казнено-правен третман како „криминалци во мало“, предвиден со Кривичниот законик и создавање автономен правно-институционален систем, усогласен со новите тенденции во развојот на правдата за деца врз меѓународните норми и стандарди, содржани во Конвенцијата за правата на детето на ОН од 1989 година и другите меѓународни документи за правата на детето. Нивното инкорпорирање претпоставуваше темелна промена на ставот на општеството со цел за напуштање на недопустливата негрижа за положбата и проблемите на децата, надоместена исклучиво со ретрибутивен и репресивен пристап изразен низ застарен модел на судско постапување, главно репресивни и институционални санкции и неорганизирана институционална мрежа за извршување на санкциите, што не гарантираше посериозен успех во сузбивањето на малолетничката делинквенција.
На донесувањето на постојниот Закон за правда за децата од 2013 година му претходеше продлабочена анализа на неколкугодишните резултати од примената на новиот легислативен модел, која укажа не само на потребата од унапредување на неговата законска рамка, туку и на механизмите за неговата примена заради нивното натамошно сообразување со меѓународните норми и стандарди, како и со извршените промени во домашното законодавство поврзани со одделни негови одредби, посебно донесувањето на новиот ЗКП од 2010 година.  
Резултат на легислативните реформи е создавањето на сложен правно-институционален систем, можеби најкомплексен во нашето право, како според неговите цели, така и според институционалните механизми за нивното остварување во широкото подрачје на примената на законот. Тој е од една страна кодекс на материјално-правни, процесни, но и извршни одредби што се однесуваат на деца во ризик, деца во судир со законот и помлади полнолетни лица, но и закон-  „свртничар“ кој ги упатува институциите вклучени во грижата, заштитата и помошта на децата на различни постапувања и мерки на помош предвидени со бројни други закони за семејството, образованието и воспитанието, социјалната заштита итн. Уредувањето  на превенцијата и заштитата на децата-жртви на казнени дела, вклучува во подрачјето на неговата примена и пошироки, законски недефинирани активности на различни општествени тела, во однос на чиешто постапување Законот за правда за децата востановува стандардни обрасци за превентивни и други мерки.
Законот има повеќе адресанти: покрај децата и семејствата, судот, јавното обвинителство, адвокатурата и полицијата, тоа се и други институции што се обврзани за грижа, помош и заштита, центри за социјална работа, образовни и воспитни институции, установи за извршување на воспитните мерки и казните, совети за превенција на малолетничка делинквенција.
Оттука се наметнува потребата кај сите институции и вработените во нив надлежни за примена на законот да се подигне нивната подготвеност до нивото на специјалистички знаења за проблемите на децата, законската рамка за нивниот третман, меѓународните норми и стандарди за нивните права и заштита и соодветните на нив вештини за законито, справедливо и ефикасно постапување секогаш во најдобриот интерес на детето. Но, пред и над таквата потреба се налага барањето за градење на единствен активистички став кај сите протагонисти на системот на правда за децата дека тој систем е дел од најважниот проект на нашето општество- создавање услови за здраво, образувано и во секој поглед напредно младо поколение, чијашто заштита и правилен развој имплицира приоритет на интересите на децата, на идејата на ресторативна правда, индивидуализацијата и превентивната цел на системот на мерки на помош, како и гаранции за целосно почитување на нивните права. 
За таа цел со поддршка на УНИЦЕФ, организирани се поголем број расправи за прашањата во врска со примената на Законот за правда за децата и проблемите на децата во ризик и во судир со законот, институционалната поставеност и капацитетите на државните институции, советите за превенција и други институции, во кои учествуваа научни работници, судии, јавни обвинители, адвокати, вработени во МВР, претставници на Омбудсманот, вработени во центрите за социјална работа и во установи за деца, институции за извршување на воспитни мерки и други учесници.          
Коментарот е настанат низ заедничките расправи за решенијата на Законот низ која се проверувани  неговите одредби, коментирани се судски и јавнообвинителски одлуки, мерки и активности на центрите за социјална работа и други органи и се давани забелешки и сугестии за нивно подобрување, како и за остварување на претпоставките за нивната ефикасна примена.
Подготвуван врз таква основа, придружен и со соодветен прирачник во кој се содржани обрасци за одлуки и мерки што ги донесуваат надлежните институции, Коментарот треба да им послужи на сите што го применуваат Законот за правда за децата, а со своите објаснувања, упатување на соодветни ставови на судската и друга практика, да придонесе за неговата поефикасна примена.  
Покрај авторите и сите учесници кои учествуваа во расправите за Законот, клучна улога во настанувањето на Коментарот има несомнено УНИЦЕФ, како поттикнувач на целиот нов концепт на правда за децата од самите почетоци на неговото обликување пред повеќе од петнаесетина година, иницијатор за законските реформи и постојан набљудувач на целиот процес на оживотворување на системот на правда за децата во согласност со меѓународните конвенции, норми и стандарди. 
Без поддршка на УНИЦЕФ немаше да се појави ни овој Коментар, за што му изразуваме искрена благодарност, очекувајќи дека неговото објавување ќе придонесе за натамошно унапредување на системот на правда за децата не само како нормативен, туку и како реален општествен проект.


Скопје, Август 2018
                                                                              Авторите

